
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАВАН САРЫН ШӨНӨ БУЮУ ЖИВЖ ҮХСЭН БҮСГҮЙ 

	 

	Чөтгөр бүү мэд! Сүжигт хүмүүс аливаа нэгнийг хийж эхэлж хөөгүүл туулай шиг хөөж хөөж ашиг ерөөсөө үгүй.

	 


I. ГАННА

	 

	Хөгжүүн дуу тосгоны гудмаар гол адил урсана. Өдрийн ажил, өнийн бодолдоо дарагдсан харчуул, бүсгүйчүүл цэлмэг оройн сайханд цуглан үймж цог залиа ядрал зүдрэлтэй ямагт цуг байдаг дуу эгшигт юүлдэг цаг. Бодлогошронгуй үдэш хөх тэнгэрийг мөрөөдөн тэвэрч үл мэдэгдэх алс болгоно. Бүрэнхий болсон ч дуу үл намдана. Тосгоны ахлагчийн хүү залуу хасаг Левко товшуурга барин дуулагчдаас сэм зайлжээ. Хасаг эр торон бүрх өмсжээ. Гудамжаар явахдаа товшуурынхаа чавхдасыг даран бүжнэ. Яв явсаар интоорын намхан модоор хүрээлэгдсэн байшингийн хаалганы дэргэд чимээ аниргүй зогсов. Хэний байшин, хэний хаалга юм бол оо? Бяцхан чимээгүй зогссоноо товшуур дуугарган дуулсан нь:

	 

	Наран гудайж үдэш боллоо.

	Намайгаа угтаж амраг минь ирээч 

	 

	гэжээ.

	— Торомгор нүдэт үзэсгэлэнт хонгор минь дуг нойртоо дарагдсан бололтой гэж дуугаа дуусгаж гэгээвчинд дөхөж очоод, — Галя, Галя, чи минь унтаа юу, эсвэл надтай уулзах дургүй байна уу? Хэн нэгэн харж магад гэж эмээнэ үү, цагаан царайгаа жавар илэхээс болгоомжилно уу? Хэн ч алга, айх явдалгүй. Тогтуухан үдэш болжээ. Хүн гараад ирсэн ч дээлээрээ хучиж бүсээрээ ороож алгаараа таглахад хэн ч үзэхгүй шүү дээ. Жихүүн болбол чамайгаа зүрхэндээ наалдуулж үнсэн таалан бүлээцүүлж булбарай цагаан хөлд чинь бүрхээ углана шүү дээ! Зүрх минь, жараахай минь, чимэг минь, агшин зуурын төдий ч гарч ирээч. Ядахдаа тансаг цагаан гараа гэгээвчээр цухуйлгаач... Бардамхан охин чи унтаагүй л дээ! Намайг тохуурхахдаа дуртай биз, баяртай гэж эгшин зуурын доромжлолд ичсэн хүний дуунаас арай чангахан хэлэв.

	Хасаг эр эргэж бүрхээ духдуулсхийн тавьж гэгээвчээс зоримогхон холдож товшуурынхаа чавхдасыг дарав. Энэхэн хоромд хаалганы модон бариул эргэлдэж хаалга чахран нээгдэж 17 дахь хавраа үзэж байгаа бүсгүй сүүмэлзэн харагдаж эргэн тойрон бишүүрхэх маягтай харснаа хаалганыхаа бариулыг тавилгүй босго алхав. Од мичид адил тунгалаг нүд нь бүрэнхий дунд баяртай гялалзан улаан шүрэн хүзүүний чимэг нь гялтганаж ичимхийрч, хацар нь улайсан нь хүртэл хархүүгийн бүргэд харцанд өртөхгүй байж чадсангүй.

	Бүсгүй аяархан хэлсэн нь:

	— Чи ямар тэвчээргүй билээ. Уурлачихсан байх шив. Чи яах гэж ийм цагаар ирэв. Амьтан хүн гудмаар бужигнаж... би айн чичирч байна шүү дээ...

	— Үзэсгэлэнт моносхон минь бүү чичир! Над эцээхэн наалд! гэж хархүү хэлээд хүзүүндээ зүүсэн товшуураа хойш болгон хүүхнийг тэврэн авч хаалганы дэргэд зэрэгцэн суугаад, — Чамайг харахгүй ганц ч цаг болоход хэцүү гэдгийг мэддэг үү? гэжээ.

	Хүүхэн яриаг таслан хархүүг бодлогошрон ширтээд өгүүлсэн нь:

	— Миний бодож байгааг мэднэ үү? Хойшдоо бид хоёр ингэж байн байн уулзаж чадахгүй гэж над цаг ямагт шивгэнэх шиг болох юм. Танай хүн амьтан чинь өөдгүй юм. Хүүхнүүд атаархангуй харж харчуул бол... ээж маань ч саяхнаас намайг хатуухан хянаад байх болжээ. Үнэнийг хэлэхэд харийнхны дунд ч илүү л аятай байлаа шүү.

	Сүүлчийн үгийг хэлэхэд нүүрэнд нь ямар нэгэн гуниг тодров.

	— Төрсөн нутагтаа ирээд хоёрхон сар болж байж уйддаг хэрэг байжээ! Би л чамд яршиг болж гүйцээ юү дээ?

	— Чи над яршиг болсон юм үгүй. Хар хөмсөгт хасаг чамд би хайртай! Хонин бор нүдэнд чинь хайртай, хонин бор нүдээрээ ширтэхэд чинь хонгор сэтгэл хөгжөөнтэй сайхан болдог, эелдгээр хар сахлаа хөдөлгөж гудмаар алхалж товшуураа даран дуулахад чинь дуртай билээ гэж бүсгүй инээмсэглэн өчив.

	Хархүү хүүхнийг үнсэн таалан цээжиндээ улам чангаар наан:

	— Галя минь, хонгор минь гэхэд хүүхэн:

	— Боллоо Левко минь, боль! Аавтай чи ярьсан уу? Урьдаар хэл гэв.

	Хархүү гэнэт сэрэх мэт:

	— Юу гэнэ ээ? Би гэрлэх хүсэлтэй. Чи миний эхнэр болох юм гэж үү? Хэлсээн гэв.

	Гэвч «хэлсээн» гэдэг үгийг нэг л сулхан хэлэв.

	— Юу гэж байна?

	— Түүний яах нь ямар хамаатай юм бэ?

	Хөгшин толгой хуучин зангаараа дуулаагүй юм шиг л байна билээ. Юу ч сонсоогүй атлаа тэнүүчиллээ, гудмаар харчуултай зугааллаа гэж үглэж байна. Гэсэн ч Галя минь зовох хэрэггүй. Түүнийг эрхэндээ оруулахаа л оруулна. Энэ бол хасаг эрийн үг шүү!

	— Левко чи нэг л үг хэлбэл санасанчлан бүтнэ шүү дээ. Би өөрийнхөө явдлаас ч мэдэж байна. Заримдаа үгэнд чинь ормооргүй санагдавч нэг юм хэлэхээр чинь өөрийн эрхгүй дагах юм. Хүүхэн мөрөн дээр нь толгойгоо тавьж өмнө нь байгаа интоорын саглагар мөчир нэвт харагдах Украины хязгааргүй уудам дөлгөөн хөх тэнгэр өөд хараад:

	— Хар даа чи! Тээр тэнд одод жирвэлзэхийг хар даа. Нэг, хоёр, гурав, дөрөв, тав... Тэнгэр бурхан харшийнхаа гэгээвчийг нээгээд биднийг ширтнэм бус уу? Тийм биз, Левко? Тэд манай дэлхийг харж байгаа биз? Хүн хэрвээ шувуу адил жигүүртэй сэн бол тийшээ, тэртээ тийшээ нисэх сэн байгаа даа... Яасан аймшигтай билээ. Манайханд тэнгэрт тулах ганц ч царс ургахгүй юм даа. Гэтэл холын нэг газар орой нь тэнгэрт тулам шуугьдаг мод бий. Бурхан баяр найрын урьд шөнө уул модоор дамжин дэлхий дээр бууж ирдэг гэлцдэг юм.

	— Үгүй дээ, Галя минь. Шүтээнд өөрт нь тэнгэрээс дэлхийд хүрдэг шат бий. Христосын баярын өмнө бурхан улс мөнөөх шатыг тавьж шүтээн өөрөө буухаар эхний гишгүүрийг дөрөөлөхөд чөтгөр шулам цөмөөр халуун тамд орж тэгээд христосын баяр болоход дэлхий дээр ганц ч шулам үгүй байдаг гэдэг шүү.

	Ганна агч модны битүү ойгоор хучигдаж хөөрхий мөчрөө усанд живүүлж ухилан буй бургасанд эмгэнэх адил хүрлийн харагдах цөөрмийг заан:

	— Ус ийн аяархан шуугих нь өлгийтэй хүүхэд адил гэнэ.

	Энэхүү цөөрөм тэнхээ тасарсан өвгөний адилаар холын бараан тэнгэрийг цэвдэг тэврэлтээрээ тэвэрч шөнийн нэгэн хаантан удахгүй залрахыг зөгнөх мэт харанхуй дулаан агаарын дундуур бүдэгхэн сүүтгэнэх галт одыг мөсөн үнсэлтээрээ үнсэх ажээ. Хаалга гэгээвч нь бат хаагдсан модон байшин ойн захын уул дээр нойрмоглоно. Дээвэр дээр нь агь, зэрлэг өвс битүү ургаж гэгээвчийн өмнүүр алимын саглагар мод цэцэглэж ой модны сүүдэр түүнийг таалан тэвэрч аймаар харанхуй болгожээ. Байшин дэрлэн ургасан самрын төгөл цөөрөм тулжээ.

	Ганна эл байшингаас нүдээ үл салган өгүүлсэн нь:

	— Би бүр бага байхдаа, ээжтэйгээ цуг байхдаа энэ байшингийн тухай нэгэн аймшигт зүйл сонссоноо зүүд шиг бүүр түүр санах юм. Левко чи мэдэх биз, ярь даа...

	— Яах юм дээ хонгор минь! Авгайчуул, бүдүүлэг ардын аль донгосохыг хэлж барах вэ? Биеэ зовоож айхын нэмэр, нойр чинь ч хүрэхгүй шүү дээ.

	— Хар хөмсөгт хонгор минь яриач! Чи над сэтгэлгүй байх аа, чамд өөр хүүхэн бий биз. Би айхгүй тайван нойрсоно. Харин ярьж өгөхгүй бол чинь унтаж чадахгүй. Зовоод л, бодоод л байх болно... Яриач дээ, Левко!.. гэж хүүхэн хэлэхдээ хацарт нь нүүрээ наагаад чанга тэвэрчээ.:

	— Хүүхнүүдийн сониуч занг хөдөлгөдөг шулам биед нь шүглэсэн байдаг гэдэг үнэн байх аа. За яах вэ, сонс л доо. Хонгор минь энэ байшинд эрт урьд цагт зуутын даргынх байжээ. Зуутын дарга цас шиг, чиний царай шиг цав цагаан царайтай, тунгалаг хар нүдтэй охинтой юм санжээ. Зуутын даргын гэргий нас эцэслээд удаж, зуутын дарга өөр авгай авахаар шийдэж дээ. 

	«Шинэ авгай авахаараа намайг урьдын адил энхрийлэн хайрлах уу, аав аа!», 

	«Хайрлалгүй яах вэ охин минь! Урьдынхаасаа улам илүү хайрлаж элэг зүрхэндээ тэвэрч байх болно! Улам гоё бөгж, хүзүүний чимэг бэлэглэх болно!» 

	Зуутын дарга шинэ байшиндаа залуу эхнэр авчирчээ. Залуу эхнэр үзэсгэлэн гоо ажээ. Залуу эхнэр ягаан, цагаан өнгө ялгарсан гоо ажээ. Гагцхүү охиныг аймшигтай ширтсэн учир ганц ч ширүүн үг хэлээгүй байхад барааг нь хараад хашхиран уйлдаг болжээ. Шөнө болоход зуутын дарга залуу авгайтайгаа амрах өрөөндөө очиж охин өрөөндөө үүдээ дангинатал түгжжээ. Айн зовж цаг ямагт уйлна. Нүдээ нээвэл гал бутарсан үстэй хар муур төмөр хумсаараа шал маажин гэтэх харагджээ. Айхдаа ханзан дээр гүйн гарвал муур мөн л хөөнө. Орон дээр гартал муур бас л мөрдөн ирж гэнэт хүзүүнд нь асаж багалзуурджээ. Орилон чарлан арай хийж салгаж шалан дээр зайлан буужээ. Аймшигт муур дахиад л гэтжээ. Айн сандарч байтал хананд аавын нь сэлэм өлгөөтэй харагдав. Сэлмийг шүүрэн авч шал руу цохиод автал төмөр хумстай тавхай тасран унаж муур чарласаар харанхуй буланд орж алга болжээ. Залуу эхнэр өрөөнөөс өдөржин гарсангүй. Гуравдагч өдрөө гарч ирэхдээ гар нь боолттой байжээ. Хойд эх нь шулам, гарыг нь өөрөө цавчсан хэрэг гэдгийг хөөрхий охин таажээ. Зуутын дарга дөрөв дэх хоног дээр нь охиноо эгэл тариачин эмийн адилаар ус зөөж орон гэрээ цэвэрлэх, ноёнтны амрах өргөөнд үзэгдэхгүй байхыг тушаажээ. Хөөрхий охинд хэцүү байсан ч, яая гэхэв, эцгийнхээ тушаалыг биелүүлжээ. Зуутын дарга маргааш нь охиноо зүсэм талх ч өгөлгүй нүцгэн шалдан хөөжээ. Тэгэхэд охин цагаан царайгаа алгаараа даран цурхиран уйлж «Аав минь төрсөн охиноо хөнөөлөө! Аавын минь нүгэлт санаа сэтгэлийг шулам хөнөөжээ! Бурхан аавыг минь өршөөх болтугай. Заяагүй над шиг амьтан нарт ертөнцөд амьдрах хувьгүй ажээ!..» хэмээн өчжээ. 

	— Чи харж байна уу?.. гэж Левко тийш эргээд нөгөө байшинг хуруугаараа зааж, — Чи сайн хар! Байшингаас зайдуухан өндөр эрэг байна шүү дээ! Ноёны охин тэр эрэг дээрээс усанд үсрэн унажээ. Түүнээс хойш тэр охин үгүй болсон гэнэ.

	— Шулам яагаа бол? гэж Ганна аймхайгаар асууж нулимс мэлмэрсэн нүдээрээ Левкийг харав.

	— Шулам уу? Хөгшчүүлийн ярьдгаар бол тэр цагаас хойш живж үхсэн хүүхнүүд сарын саруулд зуутын даргын цэцгийн хүрээлэнд гарч биеэ ээдэг. Зуутын даргын охин толгойлогч нь болсон гэнэ. Охин нэг шөнө цөөрмийн дэргэд хойд эхээ байхыг үзээд дайран барьж усанд оржээ. Шулам тэнд ороод ч аргалсан нь усан дор живж үхсэн хүүхний нэг болж хувираад живэгчдийн цээрлүүлэхээр зэхсэн ногоон хулсан ташуураас мултарч амжжээ. Авгайчуулд итгэх хэрэгтэй! Ноёны охин шөнө болгон живж үхэгчдийг цугларуулан шулмыг олох санаатай нэг, нэгээр нь нягтлан үзэвч одоо хүртэл олоогүй гэлцдэг. Хүн дайралдвал шулмыг заавал таньж ол, үгүй бол живүүлнэ гэж сүрдүүлдэг гэдэг. Хууччуул иймэрхүү л юм хөөрдөг юм даа, Галя минь! Одоогийн ноёнтон тэр газар дээр дарс нэрэх газар байгуулахаар зориуд дарсчин илгээжээ... За больё, улсын ярилцах сонстоно. Манайхан дуулж ханаад буцаж байгаа бололтой. Баяртай, Галя! Тайван унтаарай! Хөгшчүүлийн зохиомол зүйлийг бүү бод!

	Левко ингэж хэлээд хүүхнийг чанга тэвэрч үнсээд оджээ.

	— Баяртай, Левко! гэж Ганна хэлээд харанхуй ойг бодлогошрон ширтэв.

	Гэгээн том сар газраас сүр жавхаатай цухуйн байв. Сарны тал нь газар дор байгаа хэдий боловч хорвоо дэлхий ямар нэгэн цог жавхлант гэрэлд умбажээ. Цөөрөмд оч гялалзана. Модны сүүдэр өвс ногооноос салж эхлэв.

	—  Баяртай Ганна гэх дуу гарч бас үнсээд авав.

	— Чи эргээд ирээ юү? гээд харвал үл таних хархүү байхад эргэв. Гэтэл бас,

	— Баяртай, Ганна гээд өөр нэг залуу хацрыг үнсэв.

	— Бас нэг амьтан гэж Ганна уцаарлатал:

	— Хонгор Ганна, баяртай гэв.

	Дахиад л нэг хархүү гэтэл

	— Баяртай, баяртай, баяртай гэж тал талаас нь үнсэв.

	Тэвэрч үнсэхээр яарч байгаа харчуулын дундаас Ганна арайхийн мултарч:

	— Бүхэл сүргээрээ явна шүү дандаа үнсэлдээд яасан ханадаггүй улс вэ? Мөдхөн гадаа гарах аргагүй болох вий! гэж хашхирчээ.

	Ингэж хэлээд хаалгаа хаахад гагцхүү төмөр түгжээ хангинах нь сонсогджээ.

	 

	 

	II. ТОЛГОЙ

	 

	Та украйны шөнийг мэдэх үү? Ямар гэж санана: Сайтар ажиглагтун. Тэнгэрийн тэг дундаас саран шагайна. Тэнгэрийн уужим мандал улам ч уужимхан болж амьсгалж шатаж байдаг юм. Газар тэр аяараа мөнгөн гэрэлд умбаж агаар сэрүүн тунгалаг цэнгэлэг болж тансаг үнэртний далай долгилсон сэтгэл булаам тэнгэрлэг шөнө! Гүн ой сүүдэр татан харлаж нуур цөөрөм айван тайван. Хүйтэн бөгөөд гүнзгий бараан ус нь цэцгийн хүрээлэнгийн хар ногоон хананд тунана. Мойл, чий жимсний хүүхэмсэг ой үндэс юугаа булгийн хүйтэнд аймхайдуу сунгаж хааяадаа навчсаа сэгсрэх нь шөнийн сайхан салхин мяраасаар үнсэн таалахад уурлан бухимдах мэт. Газар дэлхий нойрссон юм шиг. Гагцхүү дээр нь байгаа юм бүхэн амьсгалж ер бус сүр жавхаатай. Сэтгэл санаа ч гайхалтай уудам агаад гүнд нь өнө эртний мөнгөн дуртгал үй түмээрээ бий болно. Сэтгэл булаам тэнгэрлэг шөнө юутай сайхан билээ! Гэнэт ой, цөөрөм, тал цөл сэрж, украйн нутгийн алтан гургалдайн цог жавхлант дуун түгэх нь саран авгай түүнийг тэнгэрийн дунд сонсох мэт... Тосгон өндөрлөг дээрээ алмайрсан мэт зүүрмэглэжээ. Сарны гэрэлд байшин барилга улам ч цайран, улам ч гялалзаж намхан туурга харанхуйн дундаас цухуйх нь чимэгтэй. Эгшиг дуун намджээ. Юм бүхэн чив чимээгүй. Буянт хүмүүс хэдийн нойрсжээ. Давчуу гэгээвч энд тэнд гэрэлтэнэ. Зарим байшингийн үүдэнд оройтсон айлууд үдшийн хоолоо базааж дуусаж байна.

	— Гопакийг ингэж бүжиглэдэггүй юм аа! Би харж байна, ердөө ч болсон юм алга. Түнш юү гээд л байна даа?... Гоп-трала, гоп-трала, гоп, гоп, гоп! гэж дунд насны хөлчүү тариачин эр ганцаараа ярьж гудамжаар бүжиглэн явна. — Бурхан минь, гопакийг ингэж бүжиглэдэггүй юм. Худал хэлээд яах вэ! Ингэж бүжиглэдэггүй юм! Гоптрала, гоп-трала, гоп, гоп, гоп!

	— Мал болжээ! Багачуул бол ч яах вэ, хөгшин гахай хүүхэд нохойн доог болж шөнө гудамжаар бүжиглэх гэж дээ! Гэртээ ор! Унтах цаг болжээ! гэж сүрэл барьсан хижээл авгай хашхирав. Тариачин эр зогсоод:

	— Би харилаа. Би харилаа. Би ямар нэгэн толгой1 хараагүй байна. Эцэгт нь шулам ирээсэй, тэр юу бодож байгаа бол, энэ толгой жавартайд хүмүүс рүү хүйтэн ус цутгаж хамраа өргөжээ. Толгой, толгой. Би ч өөртөө толгой. Бурхан намайг алагтун! Бурхан намайг алагтун! Би өөртөө толгой. Тэр биш, энэ... гэж хөлчүү эр өгүүлсээр хамгийн түрүүнд дайралдсан байшин руу очиж гэгээвчийн дэргэд зогсон шилийг нь хуруугаар тэмтчин модон бариул олохыг хичээн, — Чавганц аа, хаалгаа нээ, бушуухан нээ гэж байна шүү чамд! Хасаг эр амсхийх цаг болоод байна! гэв.

	— Каленик чи хаачиж яваа юм бэ? Чи чинь айлд ирээд байна шүү дээ! Гэрээ заалгах уу? гэж хөгжөөнт дуунаас буцаж яваа хүүхнүүд араас нь хашхирав.

	— Залуу хонгорууд минь, зааж өгөөч!

	— Залуу хонгорууд? Каленик яасан тохитой болоо вэ? Ийм үг хэлсэнд гэрийг нь зааж өгье... За байз, байз, эхлээд юу ч бол бүжиглэчих!

	— Бүжиглэх үү? Хүүхнүүд мөн зальтай шүү! гэж Каленик хэлэхдээ инээн, хүүхнүүдийг хуруугаараа занаж байв. Мөн ч хөл нь нэг газраа тогтохгүй учир гэдрэгээ аяндаа ухарчээ. — Үнсүүлэх үү? Бүгдийг чинь үнсэнэ!... гээд гуйвалзан араас нь хөөв.

	Хүүхнүүд хашхиралдан дуу шуу болж сандарсан боловч Каленик төдий л түргэн гүйж чадахгүй байгааг хараад санаа амарч гудамжны нөгөө талд гарав.

	— Гэр чинь энэ байна гэж хүүхнүүд тосгоны ахлагчийн нэлээд бөх бололтой байшинг зааж хашхиралдаад одов.

	Каленик мөнөөхөн толгойг дахин харааж өөр тийшээ дуулгавартай сажилжээ.

	Таагүй үг яриа дэгдээсэн тэр толгой гэгч нь хэн юм бол? Тийм ээ, энэ толгой бол тосгоны сүрхий хүн. Каленик гэртээ хүрэхээс өмнө бид энэ толгойн тухай хэдэн үг өгүүлж амжих нь гарцаагүй. Тосгоныхон түүнийг харахдаа бүрхээ шүүрч залуу хүүхнүүд сайны ерөөл тавина.Толгой болохыг эс хүсэх хархүү нэгхэн ч үгүй билээ. Толгой өрх бүрд дуртай цагтаа орж тамхины модон хайрцагт болхи бүдүүн хуруугаа хийх ахуйд нүсэр тариачин эр ч бүрхээ барьчхаад хүндлэн зогсоно. Ажил албаны үе болоход хэдийгээр толгойн эрх хэдэн хүний санал дагуу хэмжээтэй боловч цаг ямагт дийлж зам тэгшилж засах, нүх ухахад бараг дураараа явуулж дөнгөнө. Толгой харахад догшин сүртэй, олон үгэнд дургүй. Буянт их хатан хаан Екатерина эрт цагт Крымд2 залран саатахад толгой бараа болж энэ тушаалыг хоёр хоног эдэлснээр барахгүй ахайтныг хөтчийн хамтаар жууз жолоодож ч үзсэн гэдэг.

	Толгой тэр цагаас эхлэн толгойгоо ухаантай бөгөөд буурьтай духайлгаж махирлан унжсан урт сахлаа илбэж харцагын хурц харцаар ширтэж сурчээ. Толгой хээнцэрлэхэд дургүй нь гагцхүү гэрийн хийцийн хар хилэн дээл өмсөж эрээн ноосон бүс ороож явна. Хатан хаан Крымд зочлох үед хасаг хөх дээл өмссөнийг эс тооцвол өөр хувцастай явахыг хэн ч үзээгүй билээ. Тосгоныхон тэр цагийг бараг санахгүйгээс гадна нөгөө дээл бол далдын далд ч даалингийн ёроолд дараастай ажээ.Толгой гэргүй боловч хоол унд зэхэж орон байшинг цэвэрлэж цамц нэхэж гэрийн ажил эрхэлдэг эхнэрийн төрөл нэг хүүхэн бий. Тэр хүүхэн толгойд огтхон ч хамаагүй гэлцэнэ. Гэхдээ элдэв гүтгэлэг тараахаас буцахгүй олон өстөн толгойд байдгийг бид мэдэх билээ. Толгойг хүүхнүүдийн тарианы талбайд очих, залуу охинтой айлд ороход садан хүүхэн дургүйцдэг болоод ч ийм яриа гарсан байж мэдэх юм. Толгой долир боловч өрөөсөн нүд нь сайн хүүхнээс хол харж чадна. Өрөөсөн нүдээ хөөрхөн хүүхэнд тусган харахдаа хамаатан хүүхэн харах вий гэж урьдаас болгоомжилно. Толгойн тухайд хэрэгтэй бүхнийг бид бараг хэлчихлээ. Гэтэл хөлчүү Каленик замынхаа дунд ч ороогүй, утга холбоосгүй, залхуу хэлэндээ өртсөн муу үг болгоноор толгойг дайлж явна.

	 

	 

	III. САНААНДГҮЙ ӨРСӨЛДӨГЧ ХУЙВАЛДААН

	 

	«Найзууд минь үгүй дээ, дургүй байна. Ингэж их зугаалаад яах билээ! Дүрсгүйтэж ханахгүй байна уу? Бид тэртэй тэргүй муу нэртэй биш үү. Явж унтвал дээр. Баяртай найзууд аа. Тайван нойрсоорой» гэж явж зугаалах гэсэн харчуулд Левко хэлэв. Тэр интоорын мод бүхий бидний танил байшинд ойртохдоо «Тунгалагхан нүдэт Ганна минь нойрсож байна уу?» гэж бодов. Шөнийн нам гүмд аяархан ярилцах сонстов. Левко зогсож харвал цагаан цамц харагдав. «Энэ чинь юу билээ?» гэж Левко бодоод сэм ойртон модны ард нуугдав. Сарны гэрэлд түүний өмнө зогсогч хүүхний царай харагдах нь... Ганна байлаа! Үгүй энэ цаашаа хараад зогсож байгаа өндөр эр хэн байдаг билээ. Хараад хараад нэмэргүй, цаад эр битүү сүүдэрт оржээ. Өмнө талаас нь сар жаахан тусавч Левко хэрэв алхвал мэдэгдэж гай тарьж болох байлаа.

	Иймээс модонд наалдан хүлээв. Хүүхэн Левкийн нэрийг хэлэх нь тод сонстов. «Левко гэв үү? Левко жулдрай жаал! Хэрэв би түүнийг чамтай цуг байхыг үзвэл нусыг нь үсэртэл алгадна» гэж өндөр эр сөөнгөдүү хоолойгоор аяархан хэлэв. «Ямар гайхал нус үсэртэл алгадах гээд байгааг мэдэх сэн» гэж Левко аяархан хэлээд ганц ч үг гээхгүйг хичээн хүзүүгээ сунгав. Танихгүй этгээд маш аяархан ярих учир нэг ч үг олж сонссонгүй. Түүнийг ярьж дуусахад Ганна «Чи ичихгүй байна уу? Чи худал хэлж байна, чи над хайргүй. Чамайг, хайртай гэж би хэзээ ч итгэхгүй!» гэв. Өндөр хүн ярьсан нь: «Мэдэж байна. Левко баахан дэмий юм чалчиж толгойг чинь эргүүлжээ (нөгөө хүний дуу танил дуу шиг сонстов). Хэн гэдгээ Левкод үзүүлээд өгье. Төрхгүйтэж байгааг нь мэдэхгүй байна л гэж санаж байгаа юм. Миний нударгыг тэр муу гөлөг нэг амсаг л даа» гэж үл таних хүн хэлэв. Левко энэ үгийг сонсохдоо уураа барьж чадсангүй. Левко гурван алхам ойртоод үл таних эр хэчнээн чийрэг ч бас лав тэсэхээргүй дэлсэхээр шийдэж нударга далайтал сарны гэрэл цаад хүний царайг гийгүүлэхэд аав нь харагдаж, Левко алмайран зогсжээ. Толгойгоо өөрийн эрхгүй сэгсэрч аяархан исгэрэн гайхсанаа илэрхийлнэ. Тэрүүхэнд чимээ гарч Ганна гэртээ гүйн ороод хаалгаа түгжлээ.

	Гэтэл нэг хархүү гэтэж ойртсоор ирээд:

	— Баяртай, Ганна гэж толгойг үнссэнээ ширүүн сахалд хатгуулж айн ухарчээ.

	— Баяртай, гоо бүсгүй гэж өөр нэг хархүү хэлж энэ удаа толгойтой мөргөлдөн нисэн зайлжээ.

	— Баяртай Ганна гэж хэдэн хархүү толгойн мөрөнд зүүгдэв.

	— Бузар навсгар жаалууд бууцгаа гэж толгой хашхираад сэгсчин буулгаж дэвхцэн.

	— Би та нарт Ганна болоо юу? Эцгийн чинь хойноос тонилгоно шүү! Бал үзсэн ялаа шиг шавж гэнэ! Би Ганныг та нарт өгөх байх аа!... гэж зандрав.

	— Толгой байна! Толгой байна! гэж харчуул хашхиралдан тал тал тийшээ тарж одов.

	Левко баахан гайхаж зогссоноо хараал зүхэл тавин одож байгаа толгойн хойноос харж:

	— Аав аа! Та ч ийм хэрэг хийдэг юм бий! Сайн, байна! Ажил төрөл ярихдаа дүлий балай юм шиг байдаг толгой чухам юу хийдгийг би гайхаж эргэцүүлэн бодлоо. Хөгшин чөтгөр чи зогс, залуу охидын гэгээвчийн дэргэд эргэлдэх бусдын авгайг эргүүлэх яадгийг чамд үзүүлье! Найзууд аа, нааш ир! нааш ир! гэж дахин бөөгнөрөн цугларсан харчуул өөд хашхирсан нь: Нааш ирцгээ! Би та нарыг харьж унт гэсэн. Одоо эргэцүүлэн бодоход шөнөжин зугаалахад ч бэлэн байна гэжээ.

	Тосгоны тэргүүн зугаалагч гэж өөрийгөө тооцдог өргөн мөртэй, өсгөлүүн биетэй хархүү:

	— Зүйтэй! Ёстой зугаалж нэгийг хийхгүй бол муухай байдаг. Нэг юм дутагдаад л байдаг. Малгайгаа ч юм уу, гаансаа ч юм уу, алдсан юм шиг нэг үгээр хэлэхэд хасаг эр биш болдог гэжээ.

	— Толгойг өнөө шөнө хатуухан цээрлүүлэх үү?

	— Толгойг уу!?!

	— Тийм ээ, толгойг. Тэр ер юу гэж боддог байна. Ямар нэг жанжин шиг л байх юм. Биднийг боолоо гэж бодож охид хүүхэнд маань ч хүрдэг байна. Миний бодоход толгойн хөөцөлддөггүй царайтай хүүхэн манай тосгонд алга даг аа.

	— Нээрэн тийм шүү гэж харчуул дуу нийлэн өчив.

	— Бид чинь тэгээд боол юм уу? Түүнтэй ижил улс биш бил үү? Бурхан минь, бид чинь эрх чөлөөт хасгууд шүү дээ! Эрх чөлөөт хасаг гэдгээ түүнд нэг үзүүлье.

	— Үзүүлье, толгойд ч, бичээчид нь ч үзүүлье! гэцгээв.

	— Бичээчид нь ч үзүүлнэ. Толгойн тухай сайхан дуу ч санаанд ургалаа. Явъя, би та нарт зааж өгье. Юу ч өмссөн хамаа юу, цөм хувцсаа солиорой гэж Левко хэлээд товшуурынхаа чавхдасыг дарж байв.

	— Хасгийн толгой зугаалж бай! Гоо сайхан гэж юү вэ? Эрх чөлөө гэж юу вэ? Зугаалж эхлэхэд өнийн явдлаа мартах шиг болдог юм. Сэтгэл зүрх хөгжиж санаа бодол диваажинд байх шиг байдаг юм. Харчуул аа! Зугаалъя! гэж булиа хархүү гараа алгадаж хөлөө цохиж өгүүлжээ.

	Тэд гудмаар шуугилдан одоход буянт хөгшчүүл сэрж гэгээвчээ сөхөөд нойрмог гараараа залбирч «хүүхдүүд дүрсгүйтэж байна даа» гэжээ.

	 

	 

	IV. ХАРЧУУЛ ЗУГААЛАВ

	 

	Гудамжны адагт ганц байшин гэрэлтэй байх нь толгойн сууц билээ. Толгой оройн зоогоо идээд унтчихсан байх үе боловч чөлөөт хасгийн дунд багахан газар бүхий газрын эзний дарсны үйлдвэр байгуулахаар илгээсэн дарсчин зочилж ирээд байжээ. Намхан бүдүүн хүн бурхны өмнөх хүндэт суудалд сууж ямагт нүдээрээ инээмсэглэх нь оготор гаансаа зууж байн байн нулиман мөн ч үнс болон гарах тамхийг хуруугаараа эргүүлэн чихэхдээ сэтгэл дүүрэн байгаагийн тэмдэг илэрхий.  Тамхины утаа хөх манан болжээ.  Дарсны нэгэн үйлдвэрийн яндан дээврээсээ уйдаад зугаалахаар шийдэж толгойн байшинд ширээний ард тухтайхан суусан мэт санагдана.  Хамар дор богино өтгөн сахал байх нь тамхины утаан дундаас бүдэгхэн харагдаж дарсчин эр хулганын бүрэн эрхийг эвдэж барьж аваад амандаа хадгалсан муур аятай ажээ.  Толгой гэрийн эзний хувиар шалхгар бөс, өмд, дан цамцтай сууна.  Бүргэдийн нүд шиг ганц нүд нь жаргаж байгаа нар мэт анивчина.  Толгойн шадар тосгоны нэг аравны дарга гэрийн эзнийг хүндэтгэсний тэмдэг болгон дээлээ тайлалгүйгээр ширээний үзүүрт сууж тамхи нэрнэ.

	Толгой эвшээж байгаа амаа алгаараа таглан дарсчин эрд хандан,

	— Та бүхэн дарсны газраа даруй байгуулах болов уу? гэнэ.

	— Тэнгэр бурхан таалбал энэ намартаа нэрж эхлэх санаатай шүү.  Толгой ноёнтон зам дагуу герман пүүс байгуулахгүй бол Покровт юу ч барихад бэлэн байна гэж дарсчин хэлэхдээ элгээ хөштөл инээхэд нь нүд нь алга болж оронд нь чих хүрсэн зураас үлдэж утаа баагьсан гаансаа ч зууж чадахаа больжээ.

	— Бурхан минь гэж баахан инээмсэглэх дүр үзүүлсэн толгой,

	— Дарсны пүүс одоо ч харин цөөрсөн юм шүү.  Талийгаа Безбородькийг амьд сэрүүн ахуйд сан.  Хатан хаанд бараа болж Переяславлийн замаар явж ахуйд ямар байсан гэж санана...  гэхэд

	— Мөн ч санамаар цаг санж дээ! Тэр үед чинь Кременчугээс Ромен хүрэхэд хоёр пүүс ч байгаагүй дэг.  Одоо чинь бузар германчууд юу хийж байгааг сонсов уу? Удахгүй түлээгээр биш ямар нэг гайтай уураар нэрэх гэлцэнэ гэж дарсчин өчөөд ширээн дээр тавьсан гараа ширтэн бодлогоширч,

	— Уураар хэрхэн нэрэхийг мэдэхгүй юм даа гэжээ.

	Толгой өгүүлсэн нь:

	— Энэ германчуудын тэнэг гэдэг нь! Тэднийг цээрлүүлэн залхаах сан. Уураар аливаа юм буцалгана гэдэг чинь ярьдаг үг үү. Хэнз торойны махны оронд халбагахан шөл оочъё гэхэд амаа түлэлгүй чаддаггүй шүү дээ...

	Ханзан дээр хөлөө нугалж суусан толгойн эхнэрийн дүү хэлэхдээ:

	— Түнш минь, чи ингэхэд манайд эхнэрээ авчрахгүй л суух хэрэг үү гэвэл:

	— Түүгээр ч яах билээ? Өөдтэй бол ч өөр хэрэг санж гэхэд

	— Сайхан авгай биш гэж үү? гэж толгой өгүүлэн ганц нүдээрээ дарсчныг ширтэнэ.

	— Сайхнаа хат! Шулам шиг амьтан байгаа юм. Хоосон хэтэвч шиг үрчийж хорчийсон золиг гээд намхан биеэ ганхуулан инээжээ.

	Ингэж байтал хаалганы гадна нэг юм хөдлөх шиг болж үүд нээгдэн тариачин эр малгайгаа ч авалгүй орж ирээд голомт тушаа очиж бодлогоширсон мэт амаа ангайн тааз өөд гөлрөх нь бидний танил Каленик ажээ.

	Байгаа улсыг огтхон ч анхааралгүй үүдэн тушаах сандал дээр очиж сууна:

	— Ёх, ёх гэртээ нэг юм ирлээ! Чөтгөр замыг минь сунгачихсан юм шиг яасан ч хол юм бэ дээ! Яваад л байхад барагддаггүй гээч! Хөлөө хугалуулчхаагүй л бололтой билээ. Хөгшөөн хө, дээл гаргаж дэвсээрэй.  Пийшин дээр чамд хүрч очиж үнэндээ чадахгүй нь. Хөл өвдөх гэж жигтэйхэн! Тэнд бурхны ширээний дэргэд байгаа шүү! Савтай тамхи татуузай. За за, больё доо, ер нь. Чи ч бас өнөөдөр согтуу байгаа байх. Би өөрөө авч үзье гэжээ.

	Каленик өндийж иртэл давшгүй хүчинд автан сандал дээр дахин суув.

	— Бусдын гэрт ирчхээд гэртээ байгаа шиг аашлахад чинь би дуртай даг! Эсэн мэнд дээр нь гаргадаг хэрэг...  гэж толгой өгүүлбэл,

	— Түнш минь, баахан амраг даа! Энэ чинь ашигтай хүн байна шүү. Ийм хүн олон байх тусмаа дарсны пүүс хөлжинө... гээд дарсчин эр толгойн гараас татжээ.

	Сайн санаатайдаа ч хэлсэн үг биш. Дарсчныг бүх шинж байдлаар нь үзвэл сандал дээр нэгэнт суусан хүнийг хөөж гаргах нь муу ёр удах хэрэг гэж бодсон байжээ.

	Каленик сандал дээр хажуулахдаа:

	— Насны ядаргаа ирэв бололтой. Согтуу бол ч яамай сан. Эв эрүүл шүү дээ! Худал хэлээд яах вэ! Толгойд өөрт нь хэлье. Толгой ер нь юу юм бэ? Муу нохой үхвэл таарна! Муу нохой руу нулимна. Өрөөсөн нүдэт хөгшин чөтгөрийг тонилгоно. Хүн амьтныг бузарласан булай амьтан..! гэхэд

	— Бузар гахай айлд орж ирчхээд гар бариад бугуй барих гэгч болох нь ээ! гэж толгой хилэгнэн өгүүлээд босож иртэл том чулуу гэгээвчийг хага цохиод хөл дор нь унав. Толгой зогсон чулууг аваад, — Ямар дүүжлүүлмэр нь шидсэнийг мэдвэл ганц үзүүлж өгөх сөн! Яасан золигийн тархигүй амьтан бэ? Энэ чулуугаар нь цохиж алах юм шүү гээд алган дээрх чулуугаа харж байв...

	— Боль, боль. Түнш чамайг бурхан өршөөнө. Энэ хорвоод ч, нөгөө хорвоод ч ингэж харааж болохгүй.

	— Таарсан ч өмгөөлөгч бол доо! Түүнийг заавал ална

	— Түнш минь ингэж бүү бод! Талийгаач нагац эгчийг маань чухам яасныг мэддэг ч болоосой.

	— Эгч!

	— Тийм ээ! Үүнээс арай оройхон хэрд нагац эгч хар хүнтэйгээ, зарц нь авгайтайгаа таван хүүхэд хоол идэх болж дээ. Баахан хөргөе гэж бодоод нагац маань бингээ тогооноос гарган савхан хувинд хийжээ. Цөм л ажил хийж өлсөж цангасан болохоороо хөрөхийг хүлээж тэссэнгүй. Урт модон савхаар бингээ савхдаж идэж гарчээ. Гэв гэнэтийн хаанахын хүн хаанаас гарч ирснийг бүү мэд, нэг хүн орж ирээд хоол гуйж гэнэ. Өлссөн хүнийг хооллолгүй яах вэ. Савх авч өгчээ. Гийчин хоол идэх нь үхэр өвс идэхтэй л адил гэнэ. Тэд нэг нэг бин идээд авъя гэтэл хувингийн ёроол эзэнтний ширээ шиг цэвэрхэн болсон байжээ. Нагац эгч дахин бин гаргаад гийчин лав цадаа биз, бага гудрах байлгүй гэж боджээ. Тэгсэн чинь урьдынхаасаа улам илүү идэж савыг нь суллажээ! «Идсэн хоолноосоо болог» гэж цадаагүй эгч дотроо хараатал нөгөө хүн хахаад ойчиж гэнэ.

	Очиж үзсэн чинь үхчихсэн байж гэнэ.

	— Идэмхий амьтан тэгвэл таарна! гэж толгой хэлэхэд,

	— Тэгвэл таарах боловч тэгээгүйд л учир байна. Нагац эгч үүнээс хойш амар заяа үзсэнгүй. Шөнө болмогц л нөгөө үхдэл гарч ирдэг, бин зуугаад яндан дээр суугаад байдаг болжээ. Өдөр нам тайван, сураг ажиг ч үгүй атлаа бүдэг бадаг болохын тэртээ л дээвэр өөд харахад яндан дээр зайдалчихсан байдаг байжээ.

	— Бин зуусаар уу?

	— Зуусаар.

	— Сонин юм даа, талийгаач хатан хаанаас урьд би нэг иймэрхүү юм сонссон шүү...

	Гэнэт толгой дуугүй болсон нь гэгээвчийн дор дуу шуу болж бүжиглэн дэвхэрцгээж байжээ. Анхандаа товшуурын зөөлөн дуу сонстож улмаар хүний дуу сонстов. Дуу хөг улмаар чангарч хэд хэдэн хүн түрж дуулсан нь:

	 

	Харчуул минь дуулсан уу?

	Харин толгой маань бөх биш шүү!

	Харалган гайхал толгой

	Хамаг заадсаараа салж гэнэ.

	Тэр толгойг дархан чи

	Төмөр утсаар баглаач!

	Тэнэг толгойг дархан чи

	Ташуураар жанчин бөхлөөч!

	Буурал толгой тэнэглэж

	Бузар хэрэг тарьж байна!

	Балар толгой тэнэглэж

	Багачуул охин эргүүлж байна!

	Харчуулын өмнө хөндөлсөж

	Харин шившиг болж шүү!

	Буурал сахлыг чинь зулгааж

	Буцалтгүй чамайг тонилгоно шүү!

	 

	Ингэж зоримог явдал гаргасанд гайхаж шаасан гадас шиг зогссон толгойд хандаж,

	— Түнш ээ, ер сайхан дуу байна шүү! Толгойн тухайд базаахгүй үг нь л баахан тоогүй юм даа... гэж дарсчин хэлээд гэгээвч дор инээлдэн хашхиралдан "Дахиад! Дахиад" гэлцэхэд мөн сонсохыг бодож ширээн дээр гараа тавихад нүдэнд нь таатай байдал илэрхий. Толгой нэг газраа зогсох нь гагцхүү гайхсандаа болсон биш гэдгийг ямар ч гярхай нүд ажих сан билээ. Гагцхүү хашир хөгшин муур л догшроогүй хулганыг сүүлнийхээ дэргэдүүр гүйлгэж нүхэндээ орох замыг нь хэрхэн хаахаа тун ч түргэн боддог билээ. Толгой ганц нүдээрээ гэгээвчийг ширтсээр өрөөсөн гар нь аравны даргад нэгэнт дохио өгчхөөд хаалганы модон бариулаас барьж амжтал гадаа шуугиан дэгдэв... Олон сайн шинжтэйн дотор мөн ч сониуч зан бүхий дарсчин гаансандаа тамхи хурдан гэгчээр чихэж аваад гадаа гарахад нөгөөх дүрсгүйчүүл хэдийн тарсан байжээ. «Чи миний гараас мултрах чинь өнгөрсөн» гэж хашхирсаар хар хонин дээл эргүүлж өмссөн нэг хүнийг толгой чирч явав. Дарсчин цаг завшиж энэхүү амгалан байдал алдагдуулагчийн царайг харахаар очиж шагайсан боловч урт сахал аймаар царайг харахдаа сандран ухарчээ. Толгой ямар ч эсэргүүцэл үзүүлэхгүйгээр гэртээ орох гэж байгаа юм шиг тайван алхаж яваа хашаа дотуур чирсээр «Чи миний гараас мултрах чинь өнгөрсөн» гэж хашхирч явав. «Карпо, харанхуй өрөө онгойлгоорой үүнийг харанхуй өрөөнд хийе! Тэгээд бичээчийг сэрээж аравны дарга нарыг цуглуулж энэ муусайн танхайчуулыг барьж өнөөдрийн дотор цээрлүүлнэ» гэж аравны даргад хэлэв. Аравны дарга хашаа доторх цоож түлхэж нөгөө өрөөг нээв. Яг энэ үед нөгөө олзны хүн хашааны харанхуйг ашиглан толгойн гараас ер бусын хүчтэйгээр мултрав. «Хаачна?» гэж толгой хашхираад захнаас нь шүүрч авав. «Би байна, тавиач» гэх нарийн дуу сонстов.  «Яагаад ч тус болохгүй! Хүүхэн болох байтугай чөтгөр болж дуугарсан ч намайг мэхэлж чадахгүй!» гээд харанхуй өрөө рүү чанга түлхэхэд хөөрхий олзны хүн шалан дээр чанга унаж гиншив. Толгой аравны даргыг дагуулан бичээчийн гэр өөд одоход дарсчин уурын тэрэг шиг утаа баагиулсаар дагав.

	Тэр гурав толгой гулдайлган бодлого болж явсаар харанхуй мухар гудамж руу эргэх гэтэл духан дундуураа татуулах мэт болоод хашхиртал өөдөөс нь мөн хашхирав. Толгой ганц нүдээ онийлгон харж бичээч хоёр аравны даргын хамт явахыг үзээд гайхав.

	— Ноён бичээч, танайхыг зорьж явна.

	— Ноён толгой, танайд бараалхаж явна.

	— Ноён бичээч, гайхалтай юм болов.

	— Ноён толгой, сонин хэрэг гарав.

	— Юу болоо вэ?

	— Харчуул галзуурч гудамжаар бүлэг сүргээрээ танхайрч байна. Эрхэмсэг таныг хэлэхийн аргагүйгээр хэлж байна. Согтуу гайхал ч хэлэх аргагүй үг шүү. (Энэ бүхнийг хэлэхдээ эрээн шалхгар өмд, архины хөрөнгө шиг өнгөтэй хантааз бүхий туранхай бичээч хүзүүгээ нэг гүдийлгэж нэг татаж байв. ) Баахан зүүрмэглэж атал цадиггүй золигууд гайхмаар дуу дуулан хаалга нүдэж сэрээчихлээ! Сайн залхаая гэж бодтол өмд хантаазаа өмсөж байх зуур тарчихжээ. Гэхдээ толгойлогч нь биднээс мултарч чадсангүй. Тэр одоо хоригдлуудын овоохойд дуулж суугаа. Танья гэж хэчнээн бодов. Нүүр ам нь нүгэлтэнд хадаас тархлагч чөтгөрийнх шиг будагтай юм.

	— Ноён бичээч ямар хувцастай юм бэ?

	— Ноён толгой минь, дээл эргүүлээд өмсчхөөд байдаг шүү.

	— Худал хэлээгүй биз, ноён бичээч. Тэр танхай этгээд одоо манай энэ харанхуй өрөөнд сууж байвал яана?

	— Үгүй дээ, ноёнтоон. Чи өөрөө баахан давсалчхаагүй биз.

	— Галаа өгөөрэй. Одоо үзье. Гал авчраад хаалга нээж үзвэл эхнэрийн хамаатан байхад толгой гайхавч баршгүй.

	— Чи чинь бүр ухаан алдаа юу? Харанхуй өрөөнд түлхэж оруулахад ганц нүдэт толгойд чинь ухааны учиг ч байсангүй юү. Золтой л төмөр дэгээ мөргөчихсөнгүй шүү.  Би байна гэж хашхирсан биш үү? Бузар хар баавгай төмөр хумсаараа шүүрч аваад л түлхчихнэ билээ! Чамайг нөгөө хорвоод шулам түлхэг!... гэж хэлэхдээ сүүлчийн үгийг өөрийн хэргээр гадагш гарсан хойноо хэлжээ.

	— Чамайг ч таньж л байна гэж хэлээд энэ чинь биш биз, ноён бичээч ээ! гэж сая ухаан орж хэлэв.

	— Луйварчин байх аа, ноёнтоон!

	— Энэ танхайчуулыг сайтар номхотгож ажилд оруулах цаг болсон бус уу?

	— Аль хэдийн болсон, ноёнтоон.

	Тэр тэнэгүүд барьж авчээ... Ямар чөтгөр нь бол? Хамаатан хүүхний дуу гадаа сонстох шиг болсон юм шүү.  Тэр тэнэгүүд намайг өөртэйгөө адил гэж бодож байна.  Тэд намайг өөрсөд шигээ хасаг гэж бодож байна!... гээд ханиалгаж харцаа өөр болгоход толгой нэг чухал зүйл ярих гэж байгааг цөм тааварлажээ. Нэг мянган... за яршиг энэ муусайн оны тоог хэлээд яах вэ... тэр онд хасгуудаас ухаантайг сонгон олох зарлиг тэр цагийн комиссар Ледачийд буулгажээ. Бүхнээс ухаантайг гэсэн юм шүү! гэхдээ толгой хуруугаа гозойлгож, — Хатан хаанд бараа болгохоор! Би тэгэхэд... гэтэл бичээч тасалж,

	— Яриад яах вэ. Үүнийг чинь цөм мэднэ шүү дээ, ноёнтоон. Хааны хайр хишиг хүртсэнийг чинь цөмөөр мэднэ. Миний хэлсэн зөв болохыг одоо хүлээнэ биз. Балмад этгээдийг эргүүлсэн дээлтэй барьсан гэж баахан давсалчихсан байлгүй.

	— Дээлээ эргүүлэн өмссөн шулмын тухайд гэвэл бусдад залхаал болгож дөнгөлөн цээрлүүлнэ. Засаг гэж юу байдгийг цөмөөр мэдэг! Толгойг чинь тавихгүй, хэн тавих билээ? Дараа нь бусад танхайчуулыг цээрлүүлэх болно.  Балмад золигууд тарианы газарт маань гахайн сүрэг оруулж байцаа, өргөст хэмх сүйтгэснийг би мартаагүй. Муусайн амьтад тариаг минь цайруулахаас татгалзсаныг би мартаагүй. Би бас мартаагүй... За тэр ч яах вэ, дээлээ эргүүлэн өмссөн ямар шулам байгааг одоохон үзье.

	Бүслэлтийн их буу шиг утаагаар завжаа дүүргэсэн дарсчин:

	— Энэ ч сүрхий шувуухай даг аа! гэж хэлэхэд сая нөгөө утаа нь галт оргилуур мэт олгойдон гарч цааш нь хэлэхдээ, — Ийм хүнийг дарсны газар хадгалах буюу эсхүл царсны оройд дэнлүүний оронд өлгөвөл зохино гэжээ.

	Энэ үг өөрт нь мэргэн ч юм шиг санагдаж бусдын сайшаахыг ч хүлээлгүйгээр сөөнгө хоолойгоор инээн өөрийгөө урамшуулжээ.

	Энэ завсар тэд бараг унахдаа дөхсөн овоохойд ойртон ирж сонирхох сэтгэл улам ч хөдөлжээ. Цөмөөрөө хаалганы дэргэд бөөгнөрөв. Бичээч нэг түлхүүр гаргаж цоожинд ойртон очвол өөрийнх нь авдрын түлхүүр байв.  Цаадуул тэсэхэд бэрх болов. Бичээч ханцуйгаа шамлаж эрэвч олддоггүй. Бөхийж эрээн шалхгар өмднийхөө халаасны ёроолоос сая олж "Оллоо" гэж хэлэв. Энэ үгийг сонсохдоо манай баатруудын зүрх нэг зүрх болж энэ том зүрх сүрхий чанга цохилж цоож чахрах нь үл сонстоно.  Хаалга нээгдэв... Толгойн царай даавуу адил зэвхийрчээ.  Дарсчны бие хүйт дааж үс нь тэнгэр өөд нисэх гэж байгаа юм шиг болов. Бичээчийн нүүрэнд айсан шинж илэрхий. Аравны дарга нар газарт наалдсан мэт болоод зэрэг ангайсан амаа хамхиж чадахгүй байв. Учир нь тэдний өмнө нөгөө садан бүсгүй зогсож байжээ.

	Тэр бүсгүй эднүүсээс дутуугүй гайхсан боловч бага зэрэг ухаан орж ойртохыг оролдов.

	Толгой:

	— Зогс! гэж зэрлэгээр хашхираад хаалга хааж

	— Ноёд оо! Энэ чинь шулам шүү! Бушуухан гал авчир! Сангийн овоохой гэж хайрлаад ч яах вэ. Шулмын яс нь ч энэ дэлхий дээр үлдэхгүй болтол шатаа! гэв.

	Гадаа догшин тушаал өгч байхыг сонсоод садан бүсгүй айн хашхирч байв.

	Дарсчин хэлсэн нь:

	— Та минь! Толгойтой үс чинь цас шиг цагаан болсон атлаа яасан ухаан суудаггүй улс вэ? Шулам жирийн галд шатдаггүй шүү дээ. Гаансны гал л шатааж чадна.  Хүлээж байгаарай, одоохон би аргалъя!

	Ингэж хэлээд гаансныхаа цогийг бөөн өвсөнд хийж гал үүсгэж эхлэв. Хөөрхий садан эм цөхөрч чангаар хашхиран гуйж үнэмшүүлэхийг оролдов.

	— Азнаач та минь. Дэмий нүгэл хураагаад яана. Энэ чинь шулам ч биш байж мэдэх юм шүү. Хэрэв тэр, өөрөөр хэлбэл тэнд байгаа юм христос залбирал хийхийг зөвшөөрвөл шулам биш гэдгийн баттай тэмдэг шүү дээ гэж бичээч хэлэхэд бүгд зөвшөөрөв.

	— Шулам сонс. Байгаа газраасаа хөдлөхгүй бол хаалга нээнэ гэж тэр хэлэв.

	Хаалга нээв.

	— Залбир! гэж толгой хэлэхдээ аюул тулгарвал хоргодох байр эрэх мэт эргэн харж байв.

	Садан эм залбирав.

	— Ямар шулам байх вэ. Дүү маань л байна.

	— Ямар бузар амьтан чамайг энд оруулав.

	Харчуул гудамжинд барьж аваад эсэргүүцлийг эс хайхран овоохойн том гэгээвчээр оруулж хаасан тухай садан эм уйлан хайлан ярьжээ. Бичээч очиж үзвэл, өргөн гэгээвчийн салхивчийг ховхлоод дээрээс нь модоор чагталсан байжээ.

	Садан эм баахан ухарсхийж ганц нүдээрээ ажиглаж байгаа толгой руу давшилж,

	— Өрөөсөн нүдэт чөтгөр, сайхан мэдээрэй. Би чиний санааг мэдэж байна шүү. Чи намайг шатааж алчхаад охид хүүхнүүдтэй дураараа хөөцөлдөж зөнөсөн толгойн тэнэглэхийг хэн ч мэдэхгүй байг гэж боджээ. Чи өнөө орой Ганнатай юу ярьсныг мэдээгүй гэж санав уу? Би цөмийг мэдэж байна. Чамаас цаадах нь намайг мэхэлж чадахгүй шүү! Би их тэвчлээ, хожим нь бүү хилэгнээрэй.

	Садан эм ингэж хэлээд нударгаараа толгойг зангаад одоход цаадах нь хадаатай юм шиг хоцорчээ.

	«Заавал шулам оролцсон хэрэг шүү» гэж тэр бодоод толгойгоо базалж байв.

	Энэ үед аравны дарга нар орж ирээд;

	— Барьж авсаан гэж хашхиралдав.

	— Хэнийг бариа вэ? гэж толгой асуув.

	— Дээлээ эргүүлж өмссөн чөтгөрийг.

	Толгой олзны хүний ханцуйнаас татаж

	— Нааш нь авчир гэснээ та нар чинь солиороо юу? Энэ чинь согтуу Каленик байна шүү дээ! гэж хашхирчээ,

	— Яасан гайтай юм билээ. Олдсон маань л энэ шүү дээ, ноёнтон. Төрхгүй харчуул мухар гудамжинд тойрчихсон хэлээ гаргаж бүжиглэн, гараасаа юү ч юм гаргаж байгаа юм, бүү мэд... Бид энэ золигийг л барьсан юм, өөр чухамдаа юу байсан юм бүү, мэд!

	— Миний болоод иргэдийн засгийн өмнөөс тэр дээрэмчнийг одоохон баривчлан үүний хамтаар гадаа байгаа бүхнийг баривчилж над авчрахыг тушаая.

	Зарим нь толгойн хөлд сөгдөж хэлсэн нь:

	— Ноёнтон өршөөгөөч! Ямар амьтад гэж санана. Бид тэгж сахиус зүүснээсээ хойш тийм булай амьтад үзээгүй. Бурхан биднийг цээрлүүлэг! Номхон хүмүүсийг ингэж айлгаад л байвал хожим нь яаруу юманд гарах ганц ч авгай олдохоо байна шүү.

	— Би танууст яаруу тушаал өгч байна. Та нар дагахгүй нь уу? Та нар тэднийг дэмжинэ үү? Та нар үймээн гаргагчид уу? Юу болж байна?... Та нар сарнина уу?.. Та нар... Би комиссарт мэдэгдлээ шүү! Одоохон! Одоохон шүү, мэдэв үү? Шувуу шиг түргэн гүйцгээ! Та нарыг би.., тануус над...

	Цөм тарж гүйцгээв.

	 

	 

	V. ЖИВЖ ҮХСЭН ХҮҮХЭН

	 

	Энэ бүх үймээний эзэн нь аливаад санаа үл зовон элдэн хөөж буйд сэтгэл амарлингуйгаар хуучин байшин, цөөрмийн зүг алгуур хүрч очив. Энэ бол Левка гэдгийг хэлэх ч хэрэггүй гэж бодно. Хар дээлээ задгай тавьж бүрхээ гартаа барьжээ. Хөлс нь мөндөр шиг гоожно. Агч модон ойн гагцхүү саранд тулсан үзүүрт нарийн мөнгөн тоос харваж бүхэлдээ харанхуй ахуй нь сүртэй. Юм бүхэн нам гүм, гагцхүү гүн ойн дунд алтан гургалдай донгодно. Нойрт эрхгүй дарагдаж нүд нь аяндаа анилдан ядарсан бие нь алдрахад бэлэн болж толгой нь тонголзоно. «Энд нойрсох болох нь ээ...» гэж тэр хэлээд босож нүдээ нухчин зогсоно. Эргэн тойрон харвал шөнийн тэнгэр улам ч гайхамшигтай. Ямар нэгэн гайхалтай согтоом туяа сарны гэрэлтэй нийлжээ. Тэр хэзээ ч ийм сайхныг үзээгүй юм санжээ. Ойр орчмын газар мөнгөлөг манан тунарчээ. Ургаж байгаа алим, шөнийн цэцгийн үнэр даяар түгнэ. Левко цөөрмийн хөдөлгөөнгүй усыг гайхан харсан нь хуучин цагийн ноёны байшин тонгорон тусаж цэвэр тансаг, сүр жавхаатай мэт ажаам. Харанхуй хаалтын оронд хөгжөөнтэй шилэн гэгээвч, хаалга харагдана. Тунгалаг шилэн гэгээвч алтан өнгөөр туяарна. Харсаар байтал гэгээвч нээгдэх мэт болов. Тэр амьсгалаа дарж цөөрмийг нүд алдалгүй ширтэх нь гүнд нь нэвтэрсэн мэт бөгөөд гэгээвчээр цагаан тохой цухуйж улмаар тас хар үсэнд долгион нэвт гэрэлтсэн тунгалаг мэлмий бүхий эевэргүү тэргүүн нь ил гарч тохойг түшихийг харжээ. Тэр бүсгүй толгойгоо аяар ганхуулж гараараа дохин инээмсэглэнэ... Левкийн зүрх хүчтэй дэлдэв... Ус долгилон гэгээвч хаагдав. Левко цөөрмөөс алгуур холдон уул байшинг ажиглаваас хар хаалт нээлттэй агаад гэгээвчийн шил сарны туяанд гэрэлтэнэ. «Хүмүүсийн ярилцахыг итгэх гэдэг ашиг багатай ажээ. Байшин ч шинэхэн, будаг хэвээр, дөнгөж өнөөдөр будсан мэт. Ямар нэгэн хүн аж төрж суудаг ажаам» гэж мань эр бодсоор чимээ анир гаргалгүй дөхөж очиход нам гүм байлаа. Алтан гургалдай дуу авалцан уянгалан донгодож ядарч цуцсан мэт таг чиг болоход царцаа дэвхрэх, толь шиг усыг нарийн хошуугаараа тоншигч намгийн шувуун бархирах сонстон мань эрийн зүрх таатай талбиун, чимээгүй хөгжөөнтэй болох ажээ. Левко товшуураа хөглөн аялан дуулсан нь:

	 

	Гэгээн сар минь ээ!

	Гэрэлт од минь ээ!

	Өнгөлөг бүсгүйн орших

	Өргөө гэрийг гийгүүлээч!

	 

	Гэгээвч аяархан нээгдэж цөөрмийн уснаа туссан мөнөөхөн толгой цухуйж хархүүгийн дуулахыг анхааралтай сонсох бүлгээ. Урт сормуус нүдийг үл мэдэгхэн далдалжээ. Тэр бүсгүй хөсрийн даавуу, сарны гэрэл мэт зэвхий атугай ч гайхалтай гоог хэлж баршгүй! Тэр инээмсэглэв!..  Левко чичрэн дагжив. «Залуу хасаг эр, над нэг дуу дуулж өгөөч» гэж хүүхэн аяархан хэлээд толгой гилжийлгэхэд сормуусаа улам ч доош нь болгов.

	— Гоо ахайтаан, ямар дуу чамд дуулах билээ. 

	Бүсгүйн зэвхий нүүрийг даган нулимс зөөлнөөр урсана.

	Хүүхэн хэлэх аргагүй уярам дуугаар:

	— Хархүү чи хойд эхийг минь олж өгөөч! Би чамд юугаа ч эс хайрланам. Харамж шан хайрлахгүй хүртээнэ.  Над торгон цамц, эрдэнэс шигтгээ бий. Би чамд эрдэнэсээр хийсэн бүс бэлэглэнэ. Над алт бий... Хархүү чи хойд эхийг минь олж өгөөч! Тэр аймшигт эм шулам нарт хорвоод над амар заяа үзүүлээгүй билээ. Тэр намайг тарчлааж хөдөх тариачин эм шиг зүтгүүлж байлаа. Нүүр царайг минь хар даа. Тэр шулам далдын хүчээр миний хацрын улаа бутарсан гоо сайхныг авсан юм шүү. Цагаан хүзүүг минь хар даа. Төмөр хумсаар маажсан энэ хөх сорви яаж ч угаасан, хэчнээн ч угаасан арилдаггүй юм шүү. Цагаан хөлийг минь хар даа. Их газар явжээ. Хивсэн дээгүүр бус, халуун элс, хөлдүү газар, өргөс халгай дээгүүр явсан юм шүү. Нүдийг минь хар л даа. Уйлан хайлсаар харахаа больжээ... Хархүү чинь, над хойд эхийг минь олж өгөөч, олж өгөөч!... гэжээ.

	Түүний дуу гэнэт чангарснаа зогсчхов. Зэвхий нүүрийг нь дагаж үерийн ус шиг нулимс урсана. Гуних өрөвдөх зэрэгцсэн сэтгэл хархүүгийн цээжинд зангирлаа.

	Хархүү сэтгэл догдлон

	— Ахайтны төлөө юу ч хийхэд бэлэн байна. Гэхдээ хэрхэн түүнийг олох билээ? гэхэд

	— Тийшээ хар, тийшээ хар! Тэр тэнд эрэг дээр манай хүүхнүүдтэй дуулан бүжиглэж саранд ээж байна. Тэр заль мэх ихтэй. Тэр живсэн хүүхний дүрд хувилаад байгаа юм. Гэвч тэнд байгааг нь би мэдэж байна. Сонсож байна. Сэтгэл санаанд минь хүнд байна. Би түүний дээгүүр загас адил чөлөөтэй, хөнгөнөөр хөвж чадахгүй. Би живж усны ёроолд чулуу шиг унах болно. Хархүү чи түүнийг эрж олооч! гэж бүсгүй яаран хэлэв.

	Левко эргийн зүг харвал хонхлой цэцгийн нуга мэт цагаан цамцтай, хүзүүний чимэг, эрдэнэс чулуу гялалзуулсан сүүдэр мэт хөнгөн шингэн бүсгүйчүүл мөнгөлөг мананд сүүдгэнэх ажээ. Гэвч тэнд зэвхий царайтай, сиймхий үүл мэт биетэй, сарны гэрэл нэвт харагдмаар. Тэд бүжиглэн дуулсаар Левкод ойртон ирэв. «Хэрээ болж тоглоё. Хэрээ болж тоглоё!» гэлцэнэ. Бүрхэг харанхуйд зэгс салхин хэлээр шуугих адил шуугилдана. «Хэн хэрээ болох вэ?» гэлцэн шоодож нэг хүүхэн олноос онцгойрон гарав. Левко сайтар ажиглавал нүүр, царай, өмсөж зүүсэн нь бусадтайгаа яг ижил юм. Гагцхүү хэрээ болохдоо дургүй нь илэрхий. Хүүхнүүд хошууран аймшигт махчны дайрахаас түргэн гэгч зугтана. «Би хэрээ болохгүй. Хөөрхий эхээс дэгдээхийг булаахаас өрөвдөж байна!» гэж нөгөө хүүхэн ядарсан байдалтай хэлэв. «Энэ ч шулам биш юм аа» гэж Левко бодов. «Хэн хэрээ болох вэ?» гэж дахин шоодохоор хүүхнүүд цуглартал «Би болъё!» гэж тэдний дундаас нэг нь гарч ирэв. Тэр хүүхэн бусдыгаа түргэн шаламгай, зоригтой хөөж ангаа барьж авахаар тал тал тийшээ үсчиж байв. Тэр хүүхний бие бусадтайгаа яг адил тийм нэвт гэрэлтэй бус агаад цээжинд нь нэг хар юм байхыг Левко олж харав. Гэнэт хашхиралдсан нь мөнөөхөн хэрээ нэг хүүхнийг дайрч барьж авчээ. Тэр урт хумс цухуйлган нүүрэнд нь зэрлэг баясал тодрохыг Левко мэдэв. Тэр хүүхнийг хуруугаараа зааж нөгөө байшин өөд эргэн «шулам» гэж Левко хэлэв. Ахайтан инээмсэглэн бусад хүүхэн хэрээ бологчийг хашхиран чирч одов.  «Чамайг юугаар шагная даа, хархүү. Чамд алт мөнгө хэрэггүйг би мэднэм. Чи Ганнад хайртай. Гэтэл догшин эцэг чинь гэрлэхэд саад болж байна. Одоо саад хийхгүй. Энэ бичгийг эцэгтээ өгөөрэй...» гээд цагаан гараа сунгахад царай зүс нь гэрэлтэн туяарч байв... Левко зүрх түгшин, сэтгэл хөдлөн уг бичгийг аваад... сэржээ.

	 

	 

	VI. СЭХЭЭРСЭН НЬ

	 

	«Би чинь унтаж хоцроо юу? Улаан нүүрээрээ учирч байгаа юм шиг л ив ил байсан шүү дээ... Гайхалтай юм!» гэж амандаа үглэсээр бяцхан толгод дээрээс босож эргэн тойрон харж Левко амандаа үглэнэ. Сар орой дээр ирснийг үзэхэд шөнө дунд болжээ. Хаа сайгүй нам гүм.  Цөөрмийн зүгээс хүйтэн оргиж гэгээвч нь хаалттай нурах дөхсөн байшин гуниглан барайж агь, зэрлэг өвс ургасан нь хүн суулгүй удсаныг гэрчилнэ. Нойрсох хооронд ямагт атгаастай байсан гараа тэнийлгээд гайхсандаа хашхиртал атган дотор үнэхээр бичиг байжээ. Тэр «бичиг мэддэг ч байсан болоосой!» гэж уул бичгийг ийш тийш нь эргүүлэв. Энэхэн агшинд ард нь чимээ гарав.

	— Айх хэрэггүй, шулуухан барьж ав! Бид арвуул байж юунаас айх билээ? Энэ бол чөтгөр биш хүн гэдгийг би баталъя гэж толгой дагуулууддаа хашхирах хооронд зарим нь айсандаа чичирсэн хэдэн гар өөрийг нь барьж авсныг Левко мэджээ.

	— За хө чи аймшигт багаа хуул! Хүн амьтныг үймүүлж ханаа биш үү! гэж толгой зах дээрээс нь шүүрснээ ганц нүдээрээ сүрхий тэвдүү шагайв. Левко хүү чинь шив дээ гэж хашхиран гайхан ухарч гараа ч татаж авав. — Нохойн хүү, шулам шүглэсэн амьтан шив. Ямар нэгэн луйварчин дүрсээ хувилгасан шулам л балаг, тарьж явна гэж бодлоо шүү! Гэтэл энэ муу жулдрай, нуснаасаа салаагүй амьтан гадаа гудамжинд үймээн дэгдээж дуу зохиож явдаг вий! Левко хүү минь хохь чинь дээ! Нуруу чинь загатнаад байжээ! Үүнийг хүл, гэж толгой хэлэв.

	— Хүлээж бай аав аа! Чамд энэ бичгийг өг! гэж зарлиг буулгасан шүү гэж Левко хэлэв.

	— Бичигтэйгээ манатай юм. Одоо чинь бушуухан хүл!

	— Ноёнтон, тогтож айлд! Комиссарын гарын үсэг байна шүү гэж уул бичгийг задалсан бичээч хэлэв.

	— Комиссарынх гэв үү?

	— Комиссарынх гэв үү? гэж аравны дарга нар дор нь давтав.

	Левко «Комиссарынх гэв үү? Яасан гайхмаар юм билээ» гэж бодлоо.

	— Унш, унш, Комиссар юу гэж хэлдэг юм бол! гэж толгой хэлэв.

	— Комиссарын бичсэнийг сонсъё гэж дарсчин гаансаа зуусаар утаа баагиулан өгүүлэв.

	Бичээч хоолойгоо засаж уншиж эхэлсэн нь:

	«Толгой Евтух Макогененкод буулгах тушаал.  Хөгшин тэнэг чи хуучин өрийг цуглуулж тосгондоо журам сахиулахын оронд зөнөчхөөд бузар хэрэг тарих болсон мэдээ бидэнд ирэв...»

	— Ээ бурхан минь, юу ч сонсохгүй байна! гэж толгой уншихыг таслав.

	Бичээч дахин эхнээс нь «Толгой Евтух Макогененкод буулгах тушаал. Хөгшин тэн...»

	— Боль боль, хэрэггүй! Би сонсоогүй ч гэсэн мэдэж байна. Гол зүйл нь гараагүй байна. Цааш нь унш! гэж толгой хашхирав.

	— «Үүний тулд тушаах нь: Хүү Девко Макогененкийг мөн танай тосгоны охин Ганна Петрыкенковатай одоохон гэрлүүлэх, тэрчлэн их замын гүүрийг засах, сангийн танхимаас ч гэсэн яваа ноёдын хөвүүдэд миний зөвшөөрөлгүйгээр морь үл олгохыг тушаасугай. Хэрэв намайг хүрэлцэн очиход энэхүү тушаалыг биелүүлээгүй байх аваас чамайг ганцаарыг хариуцлагад татна. Комиссар бэлтгэл поручик Козьма Деркач-Дришпановский» гэжээ.

	Толгой амаа ангайлган өгүүлсэн нь:

	— Ийм байдаг байжээ. Та бүхэн сонсож байна уу? Юм бүхнийг толгойгоос асуудаг байна шүү дээ. Дагалгүй яах вэ, дагалгүй яах вэ. Өршөөл гуйхтай адилгүй... гээд Левкод хандаж хэдийгээр гайхмаар боловч комиссар тушаасан хойно чамайг гэрлүүлнэ. Гагцхүү урьдаар ташуурын амт үзүүлнэ! Манай хананд өлгөөтэй байдаг, мэднэ биз дээ! Би маргааш засна... Чи энэ бичгийг хаанаас авсан бэ?

	Левко хэдийгээр хэрэг явдал ийнхүү санаандгүй өөрчлөгдсөнд гайхсан боловч чухам яаж олдсон үнэн учрыг нууж өөр хариу өгөхийг санаандаа хэдийн бясалгаж амжжээ.

	— Би өчигдөр оройхон хотод очиж сүйх тэрэгнээс гарч ирж байгаа комиссартай дайралдсан юм. Намайг энэ тосгоны хүн гэж мэдээд энэ бичгийг өгч буцах замдаа хоол зооглохоор очно гэж танд амаар хамжуулсан юм

	— Тэр өөрөө хэлээ юү?

	— Тэгсэн.

	Толгой дагуулуудаа харж ихэмсэг дүр үзүүлэн;

	— Сонсож байна уу? Эрхэмсэг комиссар манайд өөрөө морилон ирж хоол зооглоно гэжээ гээд нэг хуруугаа дээш гозойлгоод юм чагнасан мэт толгойгоо гилжийлгэн, — Аяа! комиссар мэдэж байна уу, комиссар шүү дээ! Өөрөө манайд хоол зооглохоор морилох гэж байна! Ноён бичээч чи, за түнш ч гэсэн энэ бол багагүй нэр төр гэдгийг мэдэж байгаа биз! Тийм биз дээ?

	— Комиссарыг дайлж байсан толгойг би ер санахгүй байна гэж бичээч өчив.

	— Толгой болгон адилгүй! гэж Толгой бардам маягтай хэлээд амаа төмбийлгөж холын тэнгэрийн дуу шиг хүнгэнэсэн инээдээр инээв.

	— Ноён бичээч юу гэж бодож байна? Ийм дээд зочин морилох гэж байгаа учир ядаж айл болгон нэг нэг дэгдээхэй, бөс бараа, өөр төөр юм нийлүүлэхийг тушаавал зүйтэй юм биш үү... Ямар вэ дээ...

	— Тэгэлгүй яах вэ, ноёнтон!

	— Хуримаа хэзээ хийх вэ? гэж Левко асуув.

	— Хурим? Чамайг ер хуримлуулах сан байх даа!... Гэвч ийм дээд зочин морилох хойно... маргаашийн дотор ламаар ёслол гүйцэтгүүлье. Чөтгөр ав гэж ёсчлон дагах гэж юу байдгийг комиссар үзэг! За түншүүд ээ, нойрсоцгооё. Гэр гэртээ харьцгаая!... Өнөөдрийн явдал над тохиолдсон тэр нэгэн үеийг...

	Толгой эдгээр үгийг хэлэхдээ ердийнхөө заншлаар хөмсөг зангидан буурьтай харав.

	— Толгой одоо хатан хааныг зөөснөө ярих нь! гэж Левко хэлээд интоорын намхан мод хүрээлсэн танил байшингийн зүг баяртайгаар яаран алхлав.

	«Эелдэг сайхан, гоо ахайтан чамд тэнгэр бурхан диваажин заяаг! Чи нөгөө ертөнцөд ариун буянтны дунд насан үүрд жаргах болтугай! Энэ шөнө учирсан явдлыг хэнд ч хэлэхгүй ганцхан Ганна чамдаа л хэлнэ. Гагцхүү чи миний үгэнд итгэж живж нөгчсөн зовлонт бүсгүйн сүнс энх амгалан байхын төлөө надтай цуг залбирах болно» гэж Левко бодож явав. Байшинд ойртон очвол сарны туяа нээлттэй гэгээвчээр нойрсож бүхий Ганна дээр тусжээ. Гараа толгой дороо хийж хацар нь гэрэлтэн уруул нь хөдлөх агаад Левкогийн нэрийг хэлэх ажээ.  «Гоо хонгор минь нойрс доо. Хорвоогийн сайхан бүхнийг зүүдэл дээ. Гэхдээ бидний сэрээхээс сайхан юм үгүй шүү» гэж Левко хэлээд залбирал үйлдэн гэгээвчийг хаагаад алгуурхан холдон одов. Хэдэн мөч болоход тосгоныхон цөм нойрсож сар ганцаараа Украины үлэмжийн сайхан тэнгэрийн хязгааргүй уудамд сүр жавхаатай хөвж байв. Оргил оройд эрхэмсэг тэнгэр амьсгаалж жавхлан төгс тэнгэр шөнө замхарч байв. Дэлхий ертөнц гайхалтай мөнгөн өнгөөр гялалзан мөн л гуа сайхан ажээ. Гэвч эдгээр бүхнийг амтлах хүн хараахан үгүй нь цөм амар нойрт дарагджээ. Хааяа нохойн дуу нам гүмийг эвдэх агаад согтуухан Каленик гэрээ эрж нойрссон гудамжаар удтал бэдэрчээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

“Диканькийн орчим сууринд өнгөрүүлсэн үдэш” номын 1965 оны хэвлэлийн хэвлэн нийтлэлийн мэдээлэл: 

	А-23651 

	Зах. № 475 

	Үнэ...

	1965 оны 9-р сард хэвлүүлэхээр хэвлэлийн комбинатад шилжүүлж 

	1966 оны 1-р сард 10 000 ширхэг хэвлэв. 

	Цаасны хэмжээ 84Х108 1/32 

	Хэвлэлийн хуудас 7, 

	 

	Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

Заметки

		[←1]
	 Толгой — Украинд хуучин цагт тосгоны ахлагчийг толгой гэдэг байжээ.




	[←2]
	 II Екатерина 1787 оны намар Петербургээс Украинаар дамжин саяхан нэгтгэсэн Крымд очжээ.

